
Fréttabréf Skýjaborgar 
Júní – september 2026 

Það er gott að líta aðeins til baka og skoða hvað við höfum verið að fást við hér í Skýjaborg 
síðustu mánuði. Hér verður stiklað á stóru um hvað við höfum verið að fást við, leika og 
læra síðustu mánuði ásamt breytingum á barna- og starfsmannahópnum.  

Júní-ágúst – Sumar  

Í júní og júlí fram að sumarlokun erum við með 
sumardagskrá með öðruvísi uppbroti. Eldri börnin 
koma að skipulagi með því að koma með hugmyndir 
um hvað þau langar til að gera í leikskólanum í sumar. 
Starfsfólkið reynir svo að koma sem flestum 
(gerlegum) hugmyndum á dagskrá. Við erum með 
uppbrotsdaga og var búningadagur, útilistasköpun og 
sulldagur. Á búningadegi máttu börnin mæta í 
búningum eða náttfötum sem mátti fara í út að leika og 
mættu alls kyns skemmtilegar verur í leikskólann. Á 
útilistasköpunardegi fóru börnin í minni hópum í 
gönguferðir út fyrir skólann, fundu blóm o.fl. sem þau 
nýttu í listsköpunina. Á sulldegi bjuggum við til vatnsrennibraut á hólnum, vorum með 
sápukúlur og sull í körum og döllum.  

Náttúrufrelsi var einnig á sínum 
stað í sumar þar sem börnin á 
Regnboganum/Sólinni fóru í 
vettvangsferðir í minni hópum, 
meðal annars á hoppubelginn, 
svæðið fyrir ofan gamla 
fótboltavöllinn, skóginn fyrir 
neðan veg, í grenndarferð með 
flokkunarrusl í grenndargáma og í 
blómaferð þar sem tínd voru blóm 

og þau svo greind og flokkuð í leikskólanum.  

Sumarlokun leikskólans var 10. júlí – 7. ágúst.  

Ágústmánuður einkenndist af aðlögun nýrra barna, aðlögun barna á milli deilda sem og 
aðlögun nýrra starfsmanna. Mikið var lagt upp úr sjálfsprottnum leik og útiveru, aðlögun í 
breyttum barnahópum og að kynnast nýju starfsfólki.  

Kveðja  

Í sumar kvöddum við 9 börn. Sex börn hófu skólagöngu sína í Heiðarskóla nú í haust. Við 
óskum þeim og fjölskyldum þeirra til hamingju með þennan stóra áfanga að ljúka fyrsta 
skólastiginu. Þrjú börn fluttu í burtu og fóru í aðra leik- og grunnskóla. Við óskum þeim og 
fjölskyldum þeirra góðs gengis á nýjum stað.  

Af starfsfólki kvöddum við Karinu eftir 4,5 ára starf hér í Skýjaborg og Elvu eftir 1 árs starf. 
Við óskum þeim velgengni í nýjum verkefnum. 

Aðlögun og breytingar á starfsmannahaldi  

Í haust byrjuðu 6 börn hjá okkur, fimm 1 árs 
og eitt 2 ára. Við hefjum því skólaárið með 
39 börn í húsi. Það fluttust nokkur börn af 
Dropanum yfir á Regnbogann og af 
Regnboganum yfir á Sólina. Skiptingin er 
nú 12 börn á Dropanum, 15 á 
Regnboganum og 12 á Sólinni.  

Töluverðar breytingar urðu á 
starfsmannahópnum í haust. Guðlaug 
Gyða og Linda voru sumarstarfsmenn hjá 

okkur og voru ráðnar áfram í hlutastarf. Hrefna Rún og Jórunn voru ráðnar inn í 100% 
stöður og Tedda og Nína Rut voru ráðnar inn í hlutastarf frá hausti. Ingibjörg kom inn aftur 
eftir fæðingarorlof. Diljá tók yfir deildarstjórn á Regnboganum/Sólinni. Tedda var ráðin 
sem verkefnastjóri yfir Sólinni og Ásdís er áfram deildarstjóri á Dropanum. Einnig urðu 
breytingar á sameiginlegum starfsmönnum leik- 
og grunnskóla sem koma einn dag hingað til 
okkar í Skýjaborg. Þórdís færðist yfir í 
sérkennarastöðuna og Helena kom inn í 
kennarastöðuna.  

Yfirlit yfir starfsfólk og starfsheiti má finna í 
Starfsáætlun Skýjaborgar 2026-2027 sem 
verður samþykkt nú seinnipartinn í október og 
birt í framhaldi á heimasíðu skólans.  

September – Ég sjálf/ur og fjölskyldan mín / 
litir  

Í september fór vetrarstarfið af stað hjá okkur. 
Unnið verður með sömu þemu og síðasta 
skólaár. Hvert þema stendur yfir í tvo mánuði.  

Vinastundir: Eru daglega þar sem 
markmiðið er að veita málörvun við hæfi 
og læra boðskiptareglur. Unnið er eftir 
áhersluþáttum úr Handbók Skýjaborgar: 
Leikur, mál og læsi sem áhugasamir geta 
fundið hér. Ein vinastund í viku er 
sérstaklega tileinkuð vináttuverkefninu 
Blæ, sem er forvarnarverkefni 
Barnaheilla gegn einelti.   

Við vinnum með Lubba og þá eru íslensku málhljóðin lögð fyrir börnin og unnið með þau. 
Eitt málhljóð hverju sinni er kynnt í fyrstu samveru vikunnar. Lubbi tekur virkan þátt í 
samvinnu á milli heimilis og skóla með því að kíkja í helgarheimsóknir til barnanna á 
Regnboganum/Sólinni. Markmiðið með Lubba-heimsóknum er að efla samvinnu milli 
leikskóla og heimilis, örva samræður og efla málþroska og félagsfærni barnsins. Í 
helgarheimsókninni skrifar barnið og fjölskyldan stutta frásögn frá heimsókninni í 
samskiptabók sem fylgir, setja myndir í bókina eða senda þær á okkur og við límum þær 
inn, finna orð tengd málhljóðinu sem unnið er með hverju sinni og skrifa í bókina og 
auðvitað hafa gaman saman.  

Hópastarf: Hver hópur fær hópatíma 1-2x í viku (fer eftir aldri). Þar er markmiðið að eiga 
gæðastund í minni hópum, vinna að sameiginlegum verkefnum og efla og styðja við 
jákvæð samskipti. 

Náttúrufrelsi: Á síðasta skólaári þróuðum við Náttúrufrelsi og er markmiðið að efla 
hreyfingu og útiveru, vekja forvitni og áhuga á náttúrunni og umhverfinu og fræðslu um 
náttúru og vísindi. Náttúrufrelsi einkennist af vettvangsferðum fyrir tvo elstu árganga 
leikskólans (2021 og 2022). Hópnum er skipt í tvo 
hópa og fer annar hópurinn í vettvangsferð og hinn í 
útieldhúsið okkar. Hver hópur fer því 2x í mánuði í 
vettvangsferð og 2x í mánuði í útieldhúsið.  

Listasmiðjuvikur á Regnboganum/Sólinni: Við erum 
að prófa núna í haust að hafa eina viku í mánuði 
tileinkaða listasköpun í tengslum við þema 
mánaðarins. Þessa viku fellur annað skipulagt starf 
niður.  

Dagur læsis: Við nýtum Dag læsis til að minna á að 
börnin mega ávallt mæta með bækur í leikskólann og 
við bjóðum bækur sérstaklega velkomnar þennan 
dag. Börnin fengu að sýna hvaða bók þau komu með 

https://skoli.hvalfjardarsveit.is/static/files/starfsaaetlun-skyjaborgar-2025-2026.pdf

og voru sumar lesnar í flæðinu í frjálsa leiknum. Við 
búum börnum læsishvetjandi umhverfi með góðu 
aðgengi að bókum alla daga, ásamt því að vinna með 
þulur, vísur og söngva og gera ritmálið sýnilegt.  

Skipulagsdagar og kynningarfundir  

Einn skipulagsdagur hefur verið á þessu tímabili og 
var hann í ágúst. Þá sat starfsfólk 
skyndihjálparnámskeið og starfsmannafund. 

Í september héldu deildarstjórar kynningarfundi fyrir 
foreldra þar sem þeir kynntu starf deildanna í vetur, 
áherslur leikskólans og deildanna ásamt fleiri 
upplýsingum til foreldra. Við þökkum foreldrum 
kærlega fyrir komuna og vonumst til að kynningarnar 
hafi verið gagnlegar og upplýsandi.  

   

 

 


